
Guaraní -   Ñandejára Ñe'ẽ   - Promises Scriptures

Génesis 20:6 Tupã he'i chupe: Aikuaáma upeichaha. Ha upévare ndahejái repoko
hese ha rejapo ivaíva che renondépe.

Éxodo 35:21,26 ha umi oñandúva ome'ẽseha ipy'aite guive, ogueru imba'e me'ẽ 
Ñandejárape ojejapo haguã Jotopa Róga ha opa mba'e oñekotevẽva ha pa'i 
kuéra ao avei. 26 ha opa kuña oipovã kuaáva oipovã kavara rague, torypápe 
ha ipy'aite guive.

Números 10:35 Oñepyrũ ramo oguata umi ogueraháva Karameguã, Moisés he'i 
jepi: “Epu'ã ore Jára! Taisarambi nde rayhu'ỹva, tojei ne renondégui nde 
rechávo!”

Deuteronomio 2:25 Ko ára guive amongyhyjéta pende hegui opa tetã nguérape. 
Opavave oryrýita ohendúvo pende réra.

Deuteronomio 9:3 Ko'ágã pehecháta pende resa tee rupi Tupã Ñandejára ohoha 
pene renonderã peteĩ tatáicha ombokusuguéva opa mba'e. Ha'e omboguevíta 
chupe kuéra peẽ peguahẽvo, ha peẽ ikatúta pemosẽ ha pehundi chupe kuéra 
peteĩ sapy'aitépe, Ñandejára he'i haguéicha.

Josué 2:9 He'i chupe kuéra: Aikuaa Ñandejára ome'ẽha peẽme ko yvy. Mayma 
arupigua okyhyjepa pende hegui.

1 Samuel 17:48,50 Pe filistéo oñemongu'e ha osẽ Davídpe. Ha'e avei pya'e osẽ 
ha oñemoĩ filistéo renondépe, 50 Péicha David ipu'aka pe filistéore. Peteĩ ónda
ha peteĩ itápente David oity chupe yvýre. Ha ndoguerekóigui kyse puku,

Ester 8:17 Ha upe tetã pýre mamo oguahẽha rupi upe kuatia judío kuéra ovy'a joa
ha tuicha jeroky ha karu guasu ojapo hikuái. Heta oĩ upe tetã pýre ojeréva ha 
oñembojudíova, okyhyjégui hikuái judío kuéragui.

Job 29:14 Teko joja ha teko potĩ che reheguaite ku che aóicha amondéva opa 
ára.

Proverbios 13:11 Pya'e pya'épe guaréva opa rei, mbegue mbeguepegua katu oiko
are.

Proverbios 13:22 Heko porãva heta mba'e oheja hóga guápe, iñangaipáva mba'e 
katu opyta heko jojávape.

Proverbios 22:22,23 Ani remonda imboriahúvape imboriahu haguérente, ha ani 
rejopy ikangýva ndive oñembojovakehápe. 23 Cháke Ñandejára oñemoĩne 
ijykére, ha imonda harépe ojukáne.

Isaías 35:8 Upépe oĩta peteĩ tape oñembohératava “Tape marangatu”. Upe rupi 
ndoguata mo'ãi heko ky'áva ha itavýva ndoiko mo'ãi.

Isaías 43:2 Rehasa vaerã ramo y rupi, che aiméta ne ndive ha umi ysyry rupi 
ndere'yguy mo'ãi. Rehasa vaerã ramo tata rupi, nderekái mo'ãi. Tata rendy na 
nde rapy mo'ãi.

Isaías 49:25 Ñandejára he'i péicha: Ipy'a guasúvagui aipe'áta upe ñorãirõhágui 
oguerúva ha aipe'áta chugui upe oñemyakã sãva. Che voi ambohováita umi 
nde rehe oñemoĩsévape, ha nde ra'y kuérape jejopy vaígui aipe'áta.



Isaías 54:17 Ha ndaipóri gueteri oikuaáva mba'épepa ikatúta ne rundi. Rembotýta
nembojovakeséva juru. Kóva oñeme'ẽta Ñandejára rembiguái kuérape: Che 
amyakã rapu'ãta chupe kuéra.” Ñandejára upe oñe'ẽva.

Isaías 59:17,19 Ha'e omoĩ teko joja ipyti'a mo'ãha ramo ha iñakã ári, omoĩ 
ivaívagui ñesẽ, akã mo'ãha ramo. Oñemonde poromyengovia aópe ha pochy 
rendy ahojápe oñeñuã. 19 Kuarahy reike guive ombyajéta hikuái Ñandejára 
réra, ha kuarahy resẽ guive ohecháta heko mimbipa, oútagui ha'e y osyry hatã 
vaicha, yvytu ratãme oñemyañáva.

Isaías 61:10 Che renyhẽ py'a rorýgui Ñandejára imba'e porãgui! Opa apopo Tupã 
che rayhúgui! Ha'e che mosãso haguére ha che moingo teko jojápe. Ajogua ku
menarã oñemonde katéva térã tembirekorã imba'e jeguágui henyhẽva.

Ezequiel 22:30 Che aheka vaekue oimépa omba'apóva tetã rehehápe ha 
oñembo'éva chéve ani haguã pohundi, ha ndajuhúi.

Ezequiel 45:8 Ko yvy, tetã sãmbyhyhára mba'eta. Upéicha ramo, tetã sãmbyhyha 
kuéra ndojopy mo'ã véima che retã guápe, ha ohejáta hekohápe umi Israelgua,
peteĩ-teĩ ijypy kuerakue ñemoñare atýpe.

Daniel 4:16 Upérõ Daniel, hérava avei Beltsasar, opyta okirirĩ omondýigui chupe 
umi mba'e oúva chupe iñakãme. Nabucodonosor katu he'i chupe: Beltsasar, 
ani reheja upe che képe guare ne mondýi, térã umi mba'e he'iséva. Beltsasar 
he'i chupe: Hánga'u umi mba'e recha vaekue ho'a nde rehe ija'e'ỹva akã ári, ha
ani nde ári.

Daniel 7:4 Peteĩ ojogua leónpe ha taguatóicha ipepopa. Ama'ẽ aja hese, ojepe'a 
chugui ipepo. Upéi oñemopu'ã yvýgui ha oñemoñembo'y ipýre, ha opyta 
oñembo'y yvypóraicha. Oñemoĩ chupe iñapytu'ũrã, yvypóraicha iñakã porã 
haguã.

Zacarías 4:6 Ha'e he'i chéve: “Kóva hína pe Tupã he'ikáva Zorobabélpe: Noĩri 
hína ñorãirõhára térã mbaretére, che Espíritu rehénte, he'i opa mba'e Jára 
ipu'akapáva.

Mateo 24:22 Ha Tupã nomombykýi rire umi ára umi imba'éva rehehápe, avave 
ndopytái vaerã mo'ã hekove. Umi imba'éva, ha'e oiporavo vaekue rehehápe 
katu omombykýta.

Mateo 26:41 Ani peke ha peñembo'e ani haguã mba'eve pene py'a ra'ã. Aikuaa 
pejaposeha iporãva, pende rete katu ikangy.

Marcos 10:48-52 Heta oĩ oja'óva chupe okirirĩ haguã, ha'e katu hatãve osapukái: 
David ra'y, che poriahurerekomína! 49 Upévo Jesús opyta ha he'i: Pehenói. 
Ohenói hikuái pe ohecha'ỹvape, he'ívo chupe: Néike, epu'ã. Ne renói niko 
hína! 50 Pe ohecha'ỹva omombo ijahoja, opo opu'ã ha oñemboja Jesús 
rendápe. 51 Ha'e oporandu chupe: Mba'épa reipota ajapo nde rehe? Pe 
ohecha'ỹva he'i chupe: Mbo'ehára, ahechase. 52 Jesús he'i chupe: Ikatúma 
reho, rejerovia haguére rekuera. Upepete pe ohecha'ỹ vaekue ohecha, ha oho 
Jesús rapykuéri. (Mateo 20:30-34)

Marcos 16:20 Ha'e kuéra osẽ omyerakuãvo upe ñe'ẽ opa rupi ete, ha Ñandejára 
oipytyvõ chupe kuéra ha omyañete iñe'ẽ nguéra umi mba'e hechapyrãva rupi.



Lucas 14:23 Aipórõ, ijára he'i upe tembiguáipe: ‘Tereho umi tape rupi ha umi óga 
jerére ha emyañaña rejuhúvape oike haguã, tahenyhẽ che róga.

Lucas 21:15 Che ame'ẽta hína peẽme ñe'ẽ arandu meméva, avave umi pende 
rehe ija'e'ỹva ikatu'ỹtava ombohovái.

Lucas 21:36 Peñembosako'íke aipórõ, peñembo'e opa ára, ikatu haguã peñemo'ã
opa ko'ã mba'e oikótavagui, ha ikatu haguã peime Tupã ra'y ou vaekue 
yvypóraicha renondépe.

Juan 17:15 Ndajeruréi ndéve renohẽ haguã chupe kuéra ko yvy árigui, ku 
ivaívaguinte eñangareko hese kuéra.

Hechos 11:23 Oguahẽvo Antioquíape Bernabé ohecha mba'éichapa Tupã 
ohovasa ra'e chupe kuéra, ha ovy'a eterei. He'i chupe kuéra oñembopy'a peteĩ 
haguã ipy'aite guive Ñandejára ndive.

Hechos 13:48 Ohendúvo kóva, umi Israelgua'ỹva ovy'a ha oñepyrũ he'i Ñandejára
ñe'ẽ iporãha, ha oguerovia umi ojeporavo vaekuéva ohupytytaha jeikove 
opave'ỹva.

1 Corintios 10:13 Peẽ ndapehasái jepy'a ra'ã ikatu'ỹva peropu'aka yvypóraicha. 
Upéva rangue, pejepy'a ra'ãvo, Tupã ohechaukáne peẽme mba'éichapa ikatu 
pesẽ chugui, ikatu haguã peropu'aka. Ha ikatu peẽ pejerovia Tupãre, na pende
rejái chéneva pehasa jepy'a ra'ã ipohyivéva pe ikatúvagui ojereropu'aka. Tupã 
ome'ẽne avei peẽme tape pesẽ haguã chugui, ikatu haguã peropu'aka.

1 Corintios 16:9 okẽ niko ojepe'a porã chéve hína amba'apo haguã, oimérõ jepe 
heta ndaija'éiva che rehe.

2 Corintios 12:9 Ñandejára katu he'i chéve: Che mborayhúnte upe reikotevẽva. 
Che pokatu niko ojechaukapaite ne kangykuépe. Aipórõ, 
añemomba'eguasuseve che kangýgui, oguapy haguã che ári Cristo pokatu.

Efesios 6:11 Pemoĩ pende jehe opa mba'e Tupã ome'ẽva peẽme peñorãirõ haguã
mba'e pochy ndive, péicharõ hatã peiméta ani haguã pene mbotavy Aña.

Hebreos 1:7,14 Umi hemimboúre katu Tupã he'i: Hemimbou kuéra ojapo 
yvytúicha, ha hembiguái kuérape tatáicha. 14 Opa umi Tupã remimbou niko 
espíritu omba'apóva Tupãme guarã, oñemboúva oipytyvõ haguã umi 
ohupytýtavape Tupãgui ñepysyrõ.

Santiago 4:7 Peñemoĩ aipórõ Tupã poguýpe, pembohovái Añáme ha ha'e 
ombopo'íta.

1 Pedro 5:10 Pehasa asy rire sapy'ami, Tupã ojapóta pende hegui ojavy'ỹva, 
ojepytaso kuaáva, imbaretéva ha okyhyje'ỹva. Tupã voi niko pe imborayhu 
tuichágui, ñane renói vaekue ñaime haguã avei pe teko mimbipa opa'ỹvape 
Jesucristo ndive.

